
SECTION: AGRICULTURAL SCIENCE 
 
 
 

Bo’riyeva Dilorom Isroilovna 
Buxoro davlat universiteti Biotexnologiya va  
oziq ovqat xavfsizligi kafedrasi o’qituvchisi, 

Rahimova Mahliyo Akramovna 
Buxoro davlat universiteti Agronomiya va tuproqshunoslik kafedrasi o’qituvchisi, 

Yaxshimurodova Ferangiz Otabek qizi  
Buxoro davlat universiteti Biotexnologiya fakulteti talabasi 

(Buxoro, O’zbekiston) 
 

SELEKSION MATERIALNI BAHOLASH USULLARI 
 
Rezyume. Maqolada seleksion materialni baholash usullari haqida ma’lumot berilgan. 
Kalit so’zlar: Seleksiya, hosildorlik, mahsulot, yangi nav, seleksion material, o’simlik, 

tuproq unumdorligi.  
 
Seleksiya ishi jarayonida tanlab olinadigan o’simliklarning barcha xillari (raqamlari) 

seleksion material deb ataladi. Seleksion materialni ta’riflaydigan asosiy ko’rsatkichlar 
hosildorlik va mahsulotning sifatidir. Bu ko’rsatkichlar juda murakkabdir, ular oddiy bo’lgan bir 
qancha belgi va xususiyatlaming yig’indisi bilan ifodalanib, ekin o’stirish sharoiti ta’sirida keskin 
o’zgaradi. Shuning uchun seleksioner o’zidagi seleksion materialning hosildorligi va mahsulot 
sifatida kuzatiladigan o’zgarish hamda farqlaming sabablarini har yili, seleksiya ishining har bir 
bosqichida aniq bilib borishi va to’g’ri baholashi kerak. 

Ekinlarning yangi navlarini ishlab chiqishda yil sayin yuqori va sifatli mahsulot berishi 
uchun ularni quyidagi ko’rsatkichlarga: mahsuldorlik va hosildorlik; tezpisharlik; 
qurg’oqchilikka, qishga va sovuqqa, kasallik hamda zarar- kunandalarga chidamlilik; 
mexanizatsiya vositasida yetishtirish va hosilni yig’ishtirishga ixtioslashganlik; mahsulot sifati 
va boshqalarga qarab baholash lozim. 

Seleksion materialni barcha ko’rsatkichlariga qarab baholashda dala, laboratoriya va 
dalalaboratoriya usullaridan, sinashda esa haqiqiy va provakatsion (syn’iy ravishda hosil qilish 
yoki kuchaytirish) sharoitlaridan foydalaniladi. Umuman, seleksion materialga to’liq va har 
tomonlama baho berish uchun quyidagi: bevosita, bilvosita va provakatsion usullar qo’llaniladi. 

Seleksion materialni bevosita usul bilan baholash to’g’ridan to’g’ri dalada kuzatish va 
o’lchash orqali bajariladi, bu eng to’liq hamda ishonchli ma’lumot olishga imkon beradi. Shuning 
uchun bevosita usul har qanday seleksion materialni baholashda asosiy usul hisoblanadi. Uning 
yordamida o’rganilayotgan raqamlar yoki navlarning o’sish va rivojlanish xususiyatlari, ularning 
o’stirish sharoitiga bo’lgan talabi, mahsuldorligi, tezpisharligi, iqlim sharoitining noqulayliklariga 
chidamliligi, mexanizatsiyaga yaroqliligi kabi ko’rsatkichlari baholanadi. 

Bilvosita usul bilan seleksion materialga yoki o’rganilayotgan navlarning ayrim 
belgilariga (masalan, biokimyoviy texnologik ko’rsatkichlariga, noqulay sharoitlarga 

chidamliligiga) baho berishda, u yoki bu ko’rsatkichga bog’liq bo’lgan boshqa natijalar 
aniqlanadi va baholanadi. Masalan, hujayra shirasida qandi ko’p bo’lgan o’simliklar sovuqqa 
chidamliligini, donining tarkibida kleykovina ko’p bo’lishi bug’doy nonining sifatli bo’lishini, 
ildizning rivojlanish darajasi ekinning qurg’oqchilikka chidamliligini, kungaboqar pistasida 
pansir qatlamining bo’lishi kungaboqar kuyasiga chidamliligini ko’rsatuvchi bilvosita 
ko’rsatkichlar hisoblanadi. Shuni ham aytish kerakki, seleksioner o’simliklaming ayrim belgi va 
xususiyatlariga baho berganda ba’zi qiyinchiliklarga duch keladi. Masalan, seleksion materialni 
sovuqqa, qurg’oqchilikka, kasallikka yoki zararkunandalarga chidamlihgiga qarab baholaganda, 
bunday noqulay sharoitlar tabiiy ravishda bir necha yillar davomida ro’y bermasligi mumkin va 
uzoq kutishga to’g’ri keladi. Shunday paytlarda provakatsion usuldan foydalaniladi. Bunga 
fitotron deb ataluvchi sun’iy iqlim stansiyalaridan foydalanish bilan erishiladi. Fitotron — to’liq 
avtomatlashtirilgan ulkan qurilma (bino) bo’lib, unda seleksion materialni baholash uchun zarur 
sharoitni yilning istalgan davrida yaratish mumkin.  

Ekinlardan bug’doyning sovuqqa, qurg’oqchilikka va zang kasalliklariga, kartoshkaning 
rak va fitoftoraga, g’o’zaning viltga chidamli navlarini yaratishda provakatsion usulning 
ahamiyati kattadir. Seleksion materialni bevosita, bilvosita va provakatsion usullar bilan 
baholashning asosiy sharti va maqsadi bu ishning har tomonlama mukammal, eng aniq bo’lishi 
hamda qisqa muddatda o’tkazilishidir. Umuman, seleksiya jarayonini jadallashtirishda fitotron, 
plyonkali va oynali issiqxonalardan foydalanish navni baholash hamda yaratish muddatini 2 
baravar qisqartirishgacha sharoit yaratdi. 

Maydon birligidan olinadigan hosil ekinning hosildorligi, bitta o’simlikdan olinadigan 
hosil esa uning mahsuldorligi deb ataladi. Ekinning hosildorligi har bir o’simlikning mahsuldorligi 
va tup soni (ko’chat qalinligi) bilan ifodalandi. Demak, o’simlikning mahsuldorligi nav 
hosildorligini belgilovchi ikki asosiy ko’rsatkichning biridir. Seleksiya jarayonining dastlabki 
bosqichida tanlab olingan o’simliklarning avlodi faqat mahsuldorlik bo’yicha baholanadi, chunki 
ular oz va juda kichik maydonlarga ekiladi. Keyinchalik seleksion materialning hosildorligini 
aniqlash imkoniyati tug’ilgandan so’ng ham mahsuldorlik bo’yicha baholash o’z ahamiyatini 
saqlab qoladi.  

Ko’pchilik hollarda o’simlikning mahsuldorlik ko’rsatkichlari navning hosildorligini 
ifodalaydi. Seleksion materialning mahsuldorligi tez o’zgaruvchan belgi bo’lib, uni baholash juda 
murakkabdir. Bu belgi o’stirish sharoitiga qarab keskin o’zgaradi. Hatto bitta nav ichidagi 
o’simliklarning mahsuldorlik bo’yicha farqi biologik jihatdan keskin farq qiluvchi ikki navning 
mahsuldorligi bo’yicha farqidan ham yuqori bo’ladi.  

Dalalar tuproq unumdorligi, o’g’it, sug’orish me’yori va mud- datlari bo’yicha bir xil 
sharoitda bo’lishi talab qilinadi. Hatto sezilarli bo’lmagan farq ham o’simlik mahsuldorligidagi 
katta farqlanishga sabab bo’lib, seleksiya ishida yirik kamchiliklar keltirib chiqarishi mumkin. 

Seleksion materialning mahsuldorligi va hosildorligi hamma vaqt dala sharoitida 
bevosita va bilvosita usullar bilan baholanadi. Seleksiya ishining maqsadi, pitomnik va nav 
sinashlaming turi, delyankalarning katta-kichikligi va muayyan sharoitning xususiyatlariga 
qarab hosilni aniqlashning quyidagi: yoppasiga yig’ishtirish; namuna bog’lari vositasida; 
namuna maydonchalari yordamida; chiziqli metrlar bo’yicha aniqlash usullari mavjud. 

Seleksion materiallar o’suv davrining davomiyligiga qarab asosan, uch guruhga 
bo’linadi: tezpishar, o’rtapishar va kechpishar. 

Ekinlarning tezpishar navlarini yaratish seleksiyaning asosiy vazifalaridan biridir. 
Chunki, o’simlik urug’dan unib chiqqandan uning hosili to’la pishgungacha bo’lgan davr yoki 
vegetatsiya davri qancha qisqa bo’lsa, hosil shuncha qisqa muddat ichida sifatli, 
nobudgarchiliksiz yig’ishtirib olinadi. Sug’oriladigan dehqonchilik sharoitida esa tezpishar 
navlar bir yilda ikki-uch marta hosil olishni ta’minlaydi. Umuman, tezpishar navlar, 
mamlakatimizning hamrna tuproq-iqlim sharoitlarida dehqonchilikni intensivlashtirishga 
imkoniyat yaratadi. 

Fenologik kuzatish bo’yicha rivojlanish fazalarining o’tishi oyning qaysi kuniga to’g’ri 
kelishi maxsus jurnalga yozilib boriladi. Buning uchun ekinlami har kuni kuzatish lozim. 
Jurnalda navlarni ekish, hosilni yig’ishtirish muddatlari ham hisobga olinadi. Shularga ko’ra va 
o’rganilgan navlar yoki seleksion raqamlarning ayrim rivojlanish fazalari orasidagi davrlarning 
davomiyligi asosida vegetatsiya davri hamda tezpisharligi aniqlanadi. 

